
పలఁ గలదంచు నాసఁగొని పైఁబడఁ బుప్పొడి రెండుకన్నులం

దొలసిన లేవలేక పడుతుమ్మెదతో సరియైతిఁ గీరమా.

	చ.	
మది మది నుండలేక బతిమాలిన నామది నాడికొందునో,

కొరవలు గాఁగ నాడుకొనుగుంపుల నందునొ, యింత కోర్చు నా

బ్రదుకున కందునో, వెతలఁ బాల్పడజేసిన బ్రహ్మ నందునో,

యది యిది యేల నావలపు లాఱడిఁబెట్టిన శౌరి నందునో.

ఎన్నిటికంచు నే వగతు నిప్పుడు నాతలవ్రాత యేమి గా

నున్నదొ యింతఱంకుపడ నోర్చినదానికి నెంతచందఁగా

నున్నదొ కానిపోనితగు లూనిన నామది కేమి సేతుఁ గా

నున్నది కాకపోవదని యుందునె యుండదు నెమ్మనం బిఁకన్.

అనుకోరాదనికాక యోచిలుక! నా కాశౌరి యూరెల్ల హో

యనుకాలంబున నే ఫలం బొసఁగి యన్యాధీనతం జెంది నేఁ

దనుఁ బ్రార్థించిన కొద్దిఁ దాబిగియ వంతం జింత నంతంత యిం

తనఁగా రానివిరాళిపాలుపడి లోనైయుంటి నన్నింటికిన్.

నేఁడైన వానియాసల, పోఁడిమి విడనాడి నేను పొలిసెదనన్నన్

వాఁడి చెడినాఁడు మారుం, డాడు నితని కేల పువ్వుటమ్ములు విండ్లున్.

అనుచు ననంగునిం గుఱిచి యంగనలన్ మము నొంపఁ గాని పెం

పను గొఱగావు నీయొడలు భస్మముగా మగవారిఁ జేరనుం

జెనకఁగలావె లావుగలచిల్కగుఱాని బిరాను జేరి సి

గ్గున బ్రదుకందలంపు మదిగో యిఁక నెన్నకు బంటుపంతముల్.

	క.	
దమయంతి రామునింతిని, బ్రమయించినరీతి వట్టిభ్రాంతిని నన్నుం

దమి ముంచకు మరు లెంచకు, కుమిలించకు పువ్వుటమ్ముఁ గుదిలించ కెదన్.

	గీ.	
అని యనంగుఁడ వీవు ని న్ననఁగ నేమి, నేమిరీతిని నెలదోఁచె నింగి నిందు

నిందుఁ బగఁజూడు మని మళ్ళి తీవు గాక, కాఁక నను ముంచలేవని కలికి యనియె.

	సీ.	
పశ్చిమాచలము ఫైఁబడి మళ్ళి బ్రతుకుదే, లలిఁ జూపు నింద్రజాలంబు గాక

యిలఁ జకోరములు వెన్నెలఁ గ్రోల నెగడుదే, వగఁజూపు కరలాఘవంబు గాక

దినదిన మొకవింతతీరుగాఁ దోఁచెదే, వెడచూపు బహురూపవిద్య గాక

రాహువు మ్రింగఁ గోఱలు సోకి వెడలుదే, వెడవెడఁజూపు గారడము గాక

		 ఈ పేజీలో చివరి మార్పు 3 ఫిబ్రవరి 2022న 10:48కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

